
2018 è l’Onn da l’ierta spiertala 

� Ins enconuscha il «Heimatschutz», 
la «Protecziun da la patria», per fran-
zos «Patrimoine suisse» (1). Il nr. 3/2016 
da sia revista svizra «Heimatschutz/
Patrimoine» entschaiva cun l’editorial 
dal secretari general Adrian Schmid, 
intitulà «Tot in Venedig». Lez fa enda
ment l’emprim quel roman da Thomas 
Mann (1875–1955) e sia versiun cine
matografica tras Luchino Visconti 
(1906–1976): «Il film ha evocà ad uras 
mes interess per la ‘Serenissima’ e sia cul
tura da bajegiar. La citad da la laguna pa
ja oz in aut pretsch per sia attractivitad. 
Tschientmillis turists flueschan (…) tras 
las giassas stretgas; enormas navs da cru
schera bittan l’ancra sper la Piazza San 
Marco. Europa Nostra, federaziun euro
peica da las lias per la protecziun da la pa
tria,  ha fatg attent cun forza a la mort ser
pegianta da Vaniescha (…). La cumis
siun da l’Uniun europeica (UE) ha deci
dì che 2018 duaja esser l’Onn europeic 
da l’ierta culturala. La Protecziun svizra 
da la patria pina gia quel eveniment» (p. 
1). Ses president Philippe Biéler (Mara
con/VD) punctuescha il privel climatic 
dubel per l’ierta culturala: «L’Unesco ha 
dà alarm la primavaira cun relevar che la 
midada da clima vegnia in dals privels ils 
pli gronds per blers lieus dal patrimoni 
mundial. Las temperaturas creschan, ils 
glatschers regressan, il livel da la mar s’au
za, eveniments meteorologics straordina
ris sa multiplitgeschan, las sitgiras extre
mas ubain las lungas periodas d’incendis 
da guaud, tut quai periclitescha almain 
31 lieus dal patrimoni natiral e cultural 
en 29 pajais (…). Insaquantas da las re
numadas statuas sin l’insla da Pasca (Chi
le) pudessan sfundrar pervi da l’erosiun 
da la riva (…). I surprenda strusch che 
l’Unesco resguarda Vaniescha sco direc
tamain smanatschada (…). L’Unesco ha 
relevà dacurt che lezza saja in dals lieus ils 

pli periclitads dal patrimoni europeic. Il 
tenor Plácido Domingo, parsura d’Euro
pa Nostra, di cleramain (…): Il squitsch 
enorm dal turissem, las navs gigantescas, 
ils chanals drajads adina pli profunda
main, l’erosiun dal fund da la mar, l’im
pestaziun e la pestga industriala, tut quai 
smanatscha l’integritad e l’existenza da 
Vaniescha e da sia laguna (…)» (p. 5).

S’occupar da la midada climatica 
Biéler admonescha: «Da december 2015 
han ils stadis sa rimnads a Paris (…) cun 
la finamira ambiziusa da limitar il stgau
dament dal clima ( …). Ussa ston ins 
propi realisar lezza finamira en Svizra, ma 
er en auters pajais, e quai cun vastas me
siras. Da quai eschan nus anc adina 
lunsch davent. Gist tut quels en Svizra 
che sa mussan uschè renitents areguard 
lur responsabladad per il clima attatgan 
adina dapli la protecziun dals monu

ments e da la patria. Quai han mussà da
curt las debattas en il parlament. Cun la 
stgisa marscha da la midada sin il sectur 
da l’energia sa stentan lezs cunzunt da li
mitar mesiras a favur da la natira, la cun
trada, la fatscha dals vitgs ed ils monu
ments. Empè da s’occupar davaira cun ils 
problems da la midada climatica la niz
zegian els per indeblir anc dapli la protec
ziun gia insuffizienta da nossas ritgezzas 
natiralas e spiertalas. Quai smanatscha 
nossa ierta anc dapli. Quai na dastga es
ser» (p. 5).

«La schientscha da far part 
d’ina cuminanza pli vasta»

Parsura Domingo (*Madrid 1941) decle
ra «la forza miaivla da la cultura» (p. 7): 
«Nossa capabla e premurada secretaria 
generala Sneska QuaedfliegMihailovic 
s’occupa da las chaussas da mintgadi (…) 
cun l’agid dal president responsabel De

nis de Kergorlay (…). Nus lain far re
spectar il moviment civic che crescha ad 
in crescher per l’ierta spiertala europeica 
(…) sinaquai che questa saja situada 
amez quellas aspiraziuns (…). Quai po 
gartegiar be cun la cultura, l’art e la mu
sica. Nus stuain superar nossas differen
zas cun mussar quai ch’ans unescha (…). 
Nossa ierta na munta betg noss passà, 
mabain noss avegnir (…). Grazia a las or
ganisaziuns colliadas cun nus repre
schentain nus milliuns Europeans che 
s’engaschan per nossa ierta spiertala (…). 
Europa Nostra metta l’accent oz sin 
l’UE. Suenter onns da lavur stinada da 
lobi remartgain nus ch’ils organs da l’UE 
renconuschan bler pli cleramain l’impur
tanza da l’ierta culturala. I’ns fa in grond 
plaschair che l’UE ha decidì dacurt da 
declerar 2018 Onn da l’ierta spiertala 
(…). Quai porscha in’occasiun unica da 
far reviver il spiert europeic e la schien

tscha da far part d’ina cuminanza pli va
sta sin la basa da nossa istorgia culturala 
cuminaivla (…). Nus lavurain plinavant 
cun ONG da l’Europa centrala ed orien
tala, schebain che (…) lur autoritads re
fusan savens da dialogar cun la societad 
civila. Gist perquai stuain nus gidar quel
las ONG che s’engaschan per l’ierta cul
turala en l’Europa centrala ed orientala» 
(p. 78).

Promover il respect 
per il relasch cultural

Ils 30 d’avust 2016 ha la Cumissiun eu
ropeica publitgà ina «proposta (…) da
vart in Onn europeic da l’ierta spiertala»
(2). I suonda insaquantas lingias da sia
p. 3: «Lez Onn duai gidar a promover
l’impurtanza da l’ierta culturala europei
ca, element essenzial da la diversitad cul
turala e dal dialog tranter culturas (…).
Quai munta mesiras a favur dal public e
da la furmaziun davart il relasch spiertal
(…). Ins duai promover quest sco ele
ment impurtant per la rolla internaziu
nala da l’UE, e quai en plis programs da
vart las relaziuns exteriuras, er en il Pro
xim Orient. Promover il respect per
quella ierta reagescha era cunter la
destrucziun intenziunada da bains cul
turals en zonas da conflict. L’Onn euro
peic da l’ierta spiertala vegn a gidar bur
gaisas e burgais da l’Europa ad interpre
tar ensemen globalmain il passà per cha
pir meglier il preschent (…). En lez senn
pon ins per exempel promover il turis
sem ecologic e la renovaziun da las ci
tads.»

72.
2. Europäische Kommission. Vorschlag für 
einen Beschluss des Europäischen Parlaments 
und des Rates über ein Europäisches Jahr des 
Kulturerbes. Bruxelles, 30 d’avust 2016. 
2016/0259 (COD).

Bova pli gronda 
en Bregaglia

Ils 11 da settember è sa distatgada, ina 
part dal Cengalo è alura vegnida a val. Te
nor l’Uffizi da privels da la natira dal Gri
schun n’exista nagin privel per umans ed 
edifizis. La situaziun na saja era betg alar
manta. Tenor il responsabel da l’Uffizi da 
privels da la natira, Martin Keiser, sa trac
ta quai da varga 50000 meters cubics 
ch’èn vegnids cun la bova a val. Tenor el 
n’exista nagin privel. Las mesiras tratgas 
fin qua bastian. Gia il december da l’onn 
passà ha quai dà en il medem lieu sin il 
Cengalo bovas pli grondas. L’ultima gia
da èn uss passa dus milliuns meters cu
bics crappa vegnids a val. Sin quai aveva 
l’uffizi da privels da la natira prendì pli
ras mesiras. La davosa bova era la pli 
gronda da quest onn, dentant aveva l’uf
fizi spetgà sumegliants schabetgs. Er en 
l’avegnir è da far quint cun bovas e per
quai resta il Cengalo vinavant sut obser
vaziun, ha ditg Keiser.

Transfurmar hotels 
era ordaifer la zona 

da construcziun

Il cussegl naziunal ha approvà ina mo
ziun che vul ch’ins possia engrondir e
transfurmar hotels ed auters bajetgs che
sa chattan ordaifer la zona da construc
ziun. Resistenza cunter la midada da la
lescha hai dà da vart politica sanestra: La
moziun promovia la construcziun spar
pagliada zuppada. Sco segunda chom
bra parlamentara ha er il cussegl naziu
nal approvà ina moziun che vul far pus

saivel d’engrondir e transfurmar hotels
e ulteriurs bajetgs ordaifer la zona da
construcziun.

Per il cusseglier dals chantuns gri
schun Martin Schmid è cler che quai do
vra tar la lescha per la planisaziun dal ter
ritori urgentamain midadas. En il Gri
schun hajan ins en blers territoris da skis 
u en ils auts bajetgs ch’ins veglia moder
nisar ed adattar als basegns actuals. Il 
mument impedeschia la lescha federala 
quai. «Quellas reglas èn vegnidas stgaffi
das per reglar l’engrondiment e la mida
da d’utilisaziun d’aclas e mises. Quellas 
èn fitg restrictivas ed impedeschan uss er 
in svilup turistic.» Perquai sustegn 
Schmid la moziun che vul schluccar las 
perscripziuns.

La sanestra vul leschas pli severas
Tut auter la cussegliera naziunala gri
schuna Silva Semadeni. Avant trais onns 
haja la populaziun svizra votà cun 63% 
da las vuschs per ina lescha per la plani
saziun dal territori pli severa. «Quai è la 
finamira da la lescha, cunzunt ordaifer la 
zona da construcziun. D’empruvar da 
stgaffir excepziuns anc pli grondas n’è 
betg in avantatg. Ni per la Svizra, ni per 
il Grischun ed il turissem.» La situaziun 
saja uss in’autra, ha ditg Schmid. Il turis
sem saja ella crisa. I dovria novs projects 
innovativs che carmalian novs giasts en 
las muntognas svizras. La lescha per la 
planisaziun dal territori restrenschia qua 
memia fitg. «I n’è betg l’intenziun da ba
jegiar insatge sin la prada verda, mabain 
là nua ch’igl è gia insatge ed uschia da rin
forzar il turissem. Il chantun Grischun 
dovra investiziuns. Nus stuain tegnair ac
tual las purschidas turisticas. Ils giasts 
van uschiglio el Tirol sch’els chattan là las 
purschidas ch’els tschertgan e sche nus na 
pudain betg concurrer.»

Dapli libertad – dapli plazzals –
dapli disturbi

Dapli libertad portia dentant dapli plaz
zals da bajegiar sin aclas e pizza e saja in 
nausch servetsch per il turissem, admo
nescha Semadeni. «Quai è trid per la 
cuntrada, quai è ina ipoteca per il futur. 
Midar la lescha na porta nagins avantatgs 
per il turissem.» Davos las stentas da vart 
burgaisa vesa ella cunzunt ina raschun. 
Agens interess. E Semadeni vegn concre
ta: «Jau sai exactamain d’in cas en il Gri
schun nua ch’ins vul vairamain far quai, 
nua ch’er il cusseglier dals chantuns Mar
tin Schmid è involvì.» I va per il project 
d’engrondiment dal «BikeHotel Mun
daun» a Sursaissa ch’è bloccà il mument 
tras il tribunal federal. Martin Schmid è 
l’advocat da la possessura da l’interpresa 
Bianchi SA. Ma Martin Schmid sa dosta 
cunter talas rinfatschas: «I va per la chaus
sa. E sch’ins n’ha nagins arguments pli, 
lura vegn giugà sin la persuna!» ha ditg 
Schmid.

Products da bio han 
conjunctura auta

Cumprar products da bio è en il trend: 
Tenor BioSuisse è la svieuta cun pro
ducts da bio sa dublegiada entaifer ils ul
tims diesch onns. Il bestseller dals pro
ducts da bio è l’ov. Mintga quart ov che 
vegnia consumà oz saja numnadamain 
bio. En l’onn passà ha la svieuta cun pro
ducts da bio cuntanschì 2,23 milliardas 
francs, uschia Lukas Inderfurth, pledader 
da medias da BioSuisse. «Ils products da 
bio han uschia fatg ora 7,7 pertschient da 
l’entira svieuta da vivondas.» El è persvas 
ch’ins na sappia betg pli mo discurrer 
d’in trend da bio. Plitost sa tractia tar 

blers consuments dad ina tenuta. Er tar 
ils dus gronds detaglists svizzers è la 
svieuta cun products da bio creschida il 
davos onn. Simpel n’èsi dentant betg per 
il consument. Total dettia passa 30 diffe
rents labels da bio, declera Corina Gyssler
dal WWF. «La fin finala è dentant min
tga label da bio meglier ch’in product 
convenziunal dal qual ins n’haja insum
ma nagina idea cun quants pesticids ch’el 
saja vegnì tractà e sut tge cundiziuns ch’el 
saja vegnì producì.» En general possian 
ins distinguer tranter labels che sa basian 
sin las directivas da la BioSuisse e quels 
che sa basian sin l’ordinaziun da bio da 
l’Uniun europeica. Las directivas da la 
BioSuisse sajan pli strictas che quellas da 
l’UE. Il label da la cnospa portan ils pro
ducts da BioSuisse. Plinavant datti er in 
label da bio da l’UE ch’è verd cun stailas 
alvas che furman in fegl. Ensemen cun la 
Push (fundaziun svizra per la pratica da 
l’ambient), la Helvetas e la fundaziun per 
la protecziun da consuments ha il WWF 
valetà singuls labels tenor tscherts crite
ris. Uschia han els elavurà in cussegliader 
da labels.

In terz pli pauc gudogn 
per la Vaudoise

Ils emprims sis mais da l’onn ha la grup
pa d’assicuranzas Vaudoise fatg damain 
gudogn. Sco quai che Vaudoise commu
nitgescha è quel sa reducì per in terz sin 
60,2 milliuns francs. Il motiv per la smi
nuziun dal gudogn sajan tenor la Vaudoi
se gronds donns il zercladur ed in resul
tat pli nausch tar las investiziuns che 
l’onn passà. Las premias nettas èn den
tant creschidas per 5,8% sin 669 milliuns 
francs. Quai è in bun tant dapli che la 

media da la branscha. Las premias tar las 
assicuranzas da vita èn sa sminuidas per 
bunamain la mesadad sin 41,6 milliuns 
francs. Tenor communicaziun da medias 
è quai schabegià perquai che la Vaudoise 
fa amogna mo pli fitg precautamain assi
curanzas cun premias unicas pervi dals 
tschains flaivels. Per l’entir 2016 fa Vau
doise quint cun in gudogn main bun che 
quel da l’onn passà. Dentant vul ella far 
gudogn sur la media dal martgà. En cas 
ch’il martgà da finanzas e la chargia da 
donns sa sviluppian betg negativ saja da 
quintar cun buns resultats.

Ovra atomara Beznau: 
Sbagl da material

L’Axpo sco gestiunari da l’ovra atomara 
da Beznau en il chantun Argovia ha pre
schentà mussaments che las foras en il re
actur 1 èn gia sa furmadas tar la construc
ziun da l’ovra atomara il 1965. Il bloc 1 
da l’ovra atomara da Beznau è cun 47 
onns la pli veglia ovra atomara commer
ziala dal mund anc adina en acziun. Da
pi il mars 2015 è quest bloc 1 ord func
ziun. La stad 2015 èn alura vegnids chat
tads 925 sbagls da material. I sa tracta da 
pitschnas foras da tschintg fin a sis milli
meters. Il concern Axpo ha laschà recon
struir ina part dal reactur pertutgà en ina 
replica e fatg tests cun quel. Durant la re
construcziun èn sa mussads praticamain 
ils medems sbagls tar la construcziun sco 
tar l’original. Ils proxims mais vul uss 
l’interpresa testar vinavant la replica. 
Uschia saja cler ch’ils donns na sajan betg 
sa resultads entras il manaschi. Schebain 
quel vegn uss puspè mess en funcziun de
cida alura l’autoritad per la segirezza nu
cleara Ensi.

